
Құрметті оқырмандар, әріптестер, достар!

Сіз «Керуен» ғылыми журналының кезекті санын ашып отырсыз. 
Журнал мақалалары CrossRef дерекқорында тіркеледі және әр автордың мақаласына DOI - 

электронды құжаттарға сілтеме жасау үшін пайдаланылатын цифрлық объект идентификаторы 
беріледі. Журнал «Ұлттық ғылыми-техникалық сараптама орталығы» акционерлік қоғамның 
(NCSTE) Қазақстандық дәйексөздер базасында (KazBC) индекстеледі. Алдағы уақыттарда 
авторларды Web of Science және Scopus халықаралық дәйексөздер базасына енгізілген 
басылымдарда қабылданған стандарттарға сәйкес жарияланымдар дайындауға бағдарлай 
бастаймыз. Бұған дейін аннотация мен кілт сөздердің көлеміне қойылатын талаптар реттелген. 

Журналдың редакциялық алқасына қазақстандық және шетелдік жетекші ғалымдар 
кіреді. Журнал авторлардың жарияланымдарының ақпараттық ашықтығы мен қолжетімділігі 
саясатын ұстанады; мақалалар журналдың веб-сайтында үш тілде толық мәтінді қол 
жетімділікпен орналастырылған.

Журналдың мақсаты- гуманитарлық ғылымдар саласындағы жаңа жетістіктердің нәтижесі 
бойынша ақпарат беру.

Журналдың міндеттері:
 Бұрын жарияланбаған және басқа журналда жариялау үшін ұсынылмаған түпнұсқа 

жоғары сапалы ғылыми мақалаларды қабылдау.
Авторлық құқыққа қатысты Қазақстан Республикасы заңнамасының талаптарына және 

жариялау этикасы бойынша әлемдік тәжірибеде жалпы қабылданған ережелерге сүйену.
Келесі гуманитарлық ғылымдар саласындағы жаңа зерттеулерді қамту:
1. Әдебиеттану
2. Мәдениеттану

Құрметпен, «Керуен» журналының бас редакторы, филология ғылымдарының докторы, 
ҚР ҰҒА корреспондент мүшесі,  М.О.Әуезов атындағы Әдебиет және өнер институтының 
бас директоры (Алматы, Қазақстан) МАТЫЖАНОВ Кенжехан Ісләмжанұлы

Уважаемые читатели, коллеги, единомышленники, друзья!

Перед вами очередной номер  научного журнала «Керуен». 
Статьи журнала регистрируются в БД CrossRef и к каждой авторской статье обязательно 

присваивается DOI – цифровой идентификатор объекта, который используется для 
обеспечения цитирования, ссылки и выхода на электронные документы. Журнал индексируется 
Казахстанской базой цитирования (КазБЦ) АО «Национальный центр государственной научно-
технической экспертизы» (НЦГНТЭ). Постепенно мы начинаем ориентировать авторов на 
подготовку публикаций по стандартам, принятым в изданиях, входящих в международные 
базы цитирований Web of Science и Scopus. Ранее уже были скорректированы требования к 
объему аннотации и ключевым словам. 

В составе редакционной коллегии журнала представлены ведущие казахстанские и 
зарубежные ученые. Журнал следует политике информационной открытости и доступности 
публикаций авторов, статьи размещаются на сайте журнала на трех языках в полнотекстовом 
доступе.

Целью журнала является распространение научной информации и привлечение новых 
авторов. Журнал инициирует дискуссии по результатом новых достижений в области 
гуманитарных наук.

Задачи журнала:
Принимать оригинальные высококачественные научные статьи, ранее не опубликованные 

и не представленные для публикации в другом журнале.
Опираться на требования законодательства Республики Казахстан в отношении авторского 

права и общепринятые в мировой практике положения по публикационной этике.
Ориентироваться на охват публикаций по следующим специальностям в области 

гуманитарных наук.
1. Литературоведение
2. Культурология

С уважением и надеждой на сотрудничество, главный редактор «Керуен», доктор 
филологических наук, член-корреспондент НАН РК, генеральный директор Института 
литературы и искусства им. М.О. Ауэзова МАТЫЖАНОВ Кенжехан Слямжанович.

Dear readers, colleagues, associates, friends!

Here is the next issue of the scientific journal "Keruen".
Journal articles are registered in the CrossRef database and a DOI is necessarily assigned to 

each author's article - a digital object identifier that is used to provide citation, reference and output 
to electronic documents. The journal is indexed by the Kazakhstan Citation Database (KazCD) of 
the National Center for State Scientific and Technical Expertise JSC (NCSTE). Gradually, we begin 
to orient the authors to the preparation of publications according to the standards adopted in the 
editions included in the international citation databases Web of Science and Scopus. Previously, the 
requirements for the volume of the annotation and keywords have already been adjusted.

The editorial board of the journal includes leading Kazakhstani and foreign scientists. The 
journal follows the policy of information openness and accessibility of authors' publications; articles 
are posted on the journal's website in three languages in full-text access.

The purpose of the journal is to disseminate scientific information and attract new authors. The 
journal initiates discussions on the outcome of new advances in the humanities.

The tasks of the journal:
Accept original high quality scientific articles that have not been previously published or 

submitted for publication in another journal.
Rely on the requirements of the legislation of the Republic of Kazakhstan in relation to copyright 

and generally accepted in world practice provisions on publication ethics.
Focus on the coverage of publications in the following specialties: humanitarian sciences
1. Literary studies
2. Cultural studies

With respect and hope for cooperation, Editor-in-chief of "Keruen", Doctor of Philology, 
Corresponding Member of the National Academy of Sciences of the Republic of Kazakhstan, 
General Director of the M.O. Auezov Institute of Literature and Art MATYZHANOV Kenzhekhan 
Slyamzhanovich.

Набиолла Н.
М.О. Әуезов атындағы Әдебиет және өнер институты,

Алматы қаласы, Қазақстан
E-mail: nasihat_83@mail.ru

ORCID ID – 0000-0001-9832-8028

ТАЛАСБЕК ӘСЕМҚҰЛОВТЫҢ «ТАЛТҮС» РОМАНЫНДАҒЫ 
ФОЛЬКЛОРИЗМ

Аңдатпа. Мақалада жазушы Т. Әсемқұловтың «Талтүс» романына талдау жасалады. Қазіргі 
кезеңдегі шоқтығы биік қазақ романдарының бірі саналатын  бұл шығармада фольклорлық мотив, 
сюжеттердің, фольклор жанрларының қолданыс аясы қарастырылады. Атап айтқанда күй аңызы, 
эпостық шығармалардың элементтері, хикая, әпсана-хикаят жанрларының шығармадағы көрінісі жан-
жақтылы талданады. Жазушының осы фольклорлық жанрларды романда қолдануына сараптаулар жа-
салады. Яғни онда тек фольклорлық мәтіндердің тізбесі емес, кейіпкерлердің өзара диалогі, ауыз-екі 
әңгімесі негізінде өрбітіп, шығарманың тұлабойына сіңіріп жібергені қарастырылады.  Шығарманың 
бас кейіпкерлері Сабыт күйші мен оның баласы Әжігерейдің өнердегі үндестік, дәстүр сабақтастығы 
ашуға негізделген күйшілік дәстүр, әншілік өнер, ұсталық шеберлік, атбегілік пен құсбегілік, мерген-
дік, сынықшылық қатарлы қазақтың бұрыннан келе жатқан төлтума өнерлеріне байланысты туған 
фольклорлық мәтіндердің романдағы көрінісіне барлау жасалады. Осы арқылы автордың қазақтың 
төлтума өнер түрлерінің кейбірінің ұстаз-шәкірт қарым-қатынасы арқылы кейінгі буынға жеткені, кейбір 
өнер түрлерінің бүгінгі күндері жоғалып, келмеске кеткені туралы ой-толғамы сараланады. Жинақтай 
айтқанда автор осы романды жазу арқылы рухани кодымыз саналатын төл өнерімізге жанашырлық ке-
рек екенін, оны сақтау үшін кешенді жұмыстардың жүргізілуі тиіс екені туралы сүбелі ойлары талда-
нады.

Кілт сөздер. Т.Әсемқұлов, Талтүс, проза, роман, фольклор, аңыз, хикая, әпсана-хикаят. 

Кіріспе. Жазушы Таласбек Әсемқұловтың «Талтүс» романындағы оқиға желісі 
бірнеше қабатта дамып, алты таспа қамшының өріміндей жымдасып кеткен.  Ав-
тор онда қазақ халқының басынан өткерген қилы тағдырын, қолөнері мен рухани-
ятына қатысты дүниелердің барлығын көрсетуді көздеген.  Жәй ауыл адамдарының 
күнделікті күйбең тірліктерінен бастап,  күйшілік дәстүр, әншілік өнер, ұсталық ше-
берлік, атбегілік, құсбегілік, мергендік, сынықшылық жайлы қалам тартады. Оларға 
байланысты туған, халық арасында тараған аңыз-әңгімелерді романның оқиға желісіне 
кіріктіріп отырған. Бұл әңгімелердің айтылуы да ауыл тұрғындарының аратұра басы 
қосуында болады. Көбінде әңгіме Сабыт, Шерім, Жұмға, Ахметжанның басы қосыла 
қалғанда кеңінен қанат жаяды. Әрине, қазақтың дәстүрлі өнерінің басында тұрған 
бұл ақсақалдардың әңгімесі жеке-жеке бір кітапқа жүк болатындай. Сондықтан да 
ауқымы кең бұл дүниелердің бір романда қатар өрбуінің шұбалаңдыққа әкелетінін, 
бәрін бірге қамтып суреттеу мүмкін емес екендігін ескерген қаламгер күй мен күйші, 
күй аңызына романда кеңінен орын бере отырып, басқа өнер түрлерін қосымша баян-
даулармен, роман кейіпкерлерінің диалогі арқылы беріп отырады. Әншілік өнер ту-
ралы сөз болғанда Сабыттың замандасы, әнші Шерім (Кәрім) ақсақал, оның ұстазы 

Жұмақан әнші туралы әңгіме қозғайды. Сондай-ақ Шерімнің орындауындағы халық 
әндері туралы да сыр толғайды. Жұмақанның орындаушылық шеберлігіне тәнті 
болады. Сабыт оның өнеріне: «Талай әншіні көрдік. Әй, Жұмақандай әнші жоқ-ау. 
Жәй бір, осы қатын-қалаш от жағып жүріп айта салатын, ауыл арасындағы қысқа-
қайырым әнді ыңылдап айтып бергенде, шіркін-ай, шіркін-ай күйдің керегі жоқ қой, 
құдайдың ерекше бір жаратқан адамы еді ғой»,  – деп тамсанады (Әсемқұлов, 2020: 
106). 

Автор жоғарыда аттары аталып өткен бірнеше түрлі ұлттық өнердің қазақ 
халқының өткенінен бүгініне арқауы үзілмей, тамтұмдап жеткен асыл мұралар екенін 
шығарманың әр жерінде келтіріп отырады. Романнан Сабыт ақсақалдың күйшілік 
өнерін Әжігерей кейінге жеткізгенімен, қалған өнер түрлерінің кейбірінің бүгінге 
жетпей қалғанын, ұрпақ сабақтастығы болмағанын, өнер адамдарын, қолынан іс ке-
летін, сап темірді қиналмай ажырататын және сол темірден мықты құрал-сайман жа-
сайтын, ағаштан түйін түйетін шеберлердің қатал саясаттың кесірінен соңдарынан 
шәкірт ерте алмай, бар өнерін өзімен бірге, мәңгілікке алып кеткенін байқаймыз. 
Солардың қатарында Ахметжан ұста мен Шерім әншіні атасақ та жеткілікті. 

Әдебиеттерге шолу. Романда күй аңыздарымен қатар, эпостық шығармалар, 
әбсана-хикаяттар, діни аңыздар, хикаялар, мифтерде кездеседі. Оның барлығын да 
жазушы өз орынында, романның әр тұсында, кейіпкерлердің өзара әңгімесі арасын-
да, романдағы оқиға желісін бір-біріне жіпселеп жалғап отыру үшін кейіпкерлердің 
аузынан, ауыл арасының әңгімесі ретінде кірістіріп отырады. Сонымен қатар жазушы 
шығармасында қазақы салт-дәстүрді (әйелі үйде жоқ кезде көрші-қолаңдарының 
оның жоқтығын білдірмей, оларды  кезекпен асқа шақыруы), үлкенге құрмет, кіші-
ге іззетті де аңғартады. Оның бір мысалы ретінде, әйелін ерсі қылығы үшін үйінен 
қуғаннан кейін (Әжігерейге күн көрсетпей жүргенін бұрын байқамаған Сабыт, оның 
күздің бір күні, жауын астында далалағы мая шөптің үстінде ұйықтап қалған жерінен 
тауып алып, баласының өгей шешеден көрген кесапатын естігеннен кейін, ашуына 
ерік беріп, оны таяққа жығып төркініне қуып жіберуі), бірнеше ай өткен соң әкесінің 
замандасы Айтқұл ақсақалдың Сабыттың кемпірі Күлбағиланы ертіп, үйіне алып 
келген кезіндегі, үлкеннің алдын кесіп өте алмай, сәлем беріп, баласына да үлкен 
адамға сәлем бергізуінен, сондай-ақ, ақсақалдың бетін сыйлап, әйелін өзімен бірге 
қалдыруынан да көрінеді. Ол шығармада Сабыттың аузынын Күлбағилаға ренішін 
білдіруі кезінде көрінеді: «Тапқан амалын қара. Жүзге келген Айтқұлды алып келіп-
ті. Әкемнің көзін көрген. Әйтпесе, қайтарып жіберер едім. Бабаларыңның сөзін аттап 
кете алмадым», – дейді (Әсемқұлов, 2020: 12).  Бұлардың барлығын тізбелеп айтудағы 
басты себебіміз шығармада кездесетін фольклордың ауқымының кеңдігін көрсету. 
Кеңестік кезеңде фольклорды тек сөз өнерінің төңірегінде, ауыз әдебиетінің аясын-
да қарастырып келгені белгілі. Алайда шын мәнінде фольклордың саласы бұнымен 
шектелмейтінін, халық тұрмысында кездесетін барлық дүниелерді фольклордың 
аясында қарастыруға болатынын, оны тек көркем дүниелердің шеңберінде ғана 
қарастыру бір жақтылы болатынын аңғарамыз. Сондықтан да бұл шығармада көрініс 
тапқан халық тұрмысындағы дүниелерді фольклордың бүгінгі ғылымда қалыптасқан 
жанрлары негізінде қарастырып отырамыз.  Негізгі бағытта романдағы күйшілік 

мектептің ұрпақтан ұрпаққа жалғасып келе жатқан сабақтастығына ден қойып, не-
гізгі оқиғаны күйшілер әулеті негізінде дамытқаны туралы сөз қозғаймыз. 

Шығарма күйшілердің жалғасы Сабыт (Жүнісбай күйші) ақсақал мен оның ба-
ласы Әжігерейдің (Таласбектің) төңірегінде өрбиді. Осы отбасында болып жатқан 
оқиғалар негізінде күйші мен күй тағдыры, оның өткені мен бүгіні туралы сыр шер-
тіледі. Бір сөзбен айтқанда «Роман әке мен немеренің (Сабыт пен Әжігерей) туыстық, 
шығармашылық, күнделікті тіршілік қатынастары арқылы өрбіп, түйініне шейін осы 
оқиғалық желі сақталған» (Қаныкей, 2005: 4). Бұл барыста қасиетті өнердің мұрагері 
Әжікерейдің өмір жолы, өсіп-жетілуі де суреттеледі.  Шығармада романның бас 
кейіпкері Әжікерейдің өмірі – екі арнада баяндалады. Бірі – өгей ананың тепірішін 
көрген кейіпкердің бақытсыз балалық шағы. Ол романның басталуынан-ақ айқын 
білінеді. Онда авторлық баяндаумен төмендегідей беріледі: «Бақытты балалық шақ 
деген сөздің мағынасын ешқашан байыптаған емес. Тіпті, балалық шақ болып па 
еді, есіне түсіре алмайды. Әйтеуір бастан өткен бір тағдыр бар, тәттісінен ащысы 
көп, қуанышынан өкініші, қамырығы көп», – дейді (Әсемқұлов, 2020: 6). Екіншісі 
атасының қамқорлығындағы, өнер жолындағы тағдыры. Атасынан жастайынан 
күй үйреніп, сәби шақтан күй құдіретін сезініп, уызына қанып өсуі.  Ол романда: 
«ас-су ішіп ес жиғаннан кейін, екеуі домбыраға отырады. Атасы қолы жүре келе 
ұмытылып қалған ескі сарындарды еске түсірді. Шертіп жүрген күйлерін қайта 
жаңғыртты. Бақытты күндер еді бұл. Жорғадай тербелген сыршыл, айтқыш күйлер, 
озған заманның ертегідей хикаялары бұл дүниенің бар қайғы-қасіретін ұмыттырып, 
бала қиялды бұрын мүлде көрмеген жерұйық мекенге, бақыттың ордасына жетелеп 
әкететін», – деп келеді (Әсемқұлов, 2020: 9).

Шығармада бұл екі арнамен сабақтаса жүретін және  бір желі – қазақ тарихындағы 
әйгілі күйшілердің күйлері мен күйдің шығу тарихы.  Бұл желі де романның басынан 
аяғына дейін бір леппен, әр оқиғаның ортасында тереңінен әңгімеленеді. Айталық, 
Абылай ханның жақын серіктерінің бірі әйгілі Бәйжігіт күйші, оның ізін жалғап, күй 
өнерін жоғары өреге көтерген Тәттімбеттің күйшілігі, онан кейінгі кеңестік кезеңде 
қуғынға ұшырап, жазықсыз жазаланған күйшілер тағдыры да романда егжей-те-
гжейлі баяндалады. Солардың бірі – 25  жыл айдауда болған Сабыт ақсақал. Күй 
өнерін өзінен кейінгі ұрпаққа аманат ету үшін, бар білетін күйін қолында домбырасы 
болмағасын ауызбен шертіп, көкейінде сақтап келгені де баяндалады. Осыған ұқсас 
кеңестік кезеңдегі ұсталар мен домбыра жасаушы шеберлер және олардың трагедия-
лы өмірі де жазушы қаламынан тыс қалмайды.

Жазушының шығармасы қазақтың төл өнеріне арналғандықтан оның түптамыры 
қазақ руханиятымен, соның ішінде фольклорымен, музыкалық фольклорымен 
жымдасып кеткені көрінеді. 

Бұл жерде біз күй мен күйші тағдырына байланысты туған аңыздарды басты на-
зарда ұстаймыз. Әрине, шығарманың бас кейіпкері Әжігерей (Таласбек) – күйші от-
басында өскендіктен ес біліп, етек жапқаннан кейінгі өмірінде де естіп, білгені, көріп, 
сезгені  күй мен күйші және олар туралы аңыз-әңгімелер болғандықтан, шығарманың 
тұлабойы күй өмірімен ұштасып отырады. Романдағы күй мен оның аңызы бір-бірі-
мен айырғысыз байланысқан. Егер  күй туралы айтылып, оның аңызы назардан 

тыс қалса, болмаса аңызы әңгімеленіп, күй шертілмесе, жалаң дүние екені көрініп 
тұрады. Бір сөзбен айтқанда аңыз бен күй домбыраның қос ішегіндей қатар жүрмесе, 
өз құдіретін жоятынын көреміз. Күй тілімен жазылған бұл шығармада күйдің үні ес-
тіледі. Олай дейтініміз күйдің аңызын айтып келеді де, арасында күйге кезек береді. 
Сол бір сәтте күйшінің көңіл тебіренісі, домбыра қағысы түгел көз алдыңда болып 
жатқан оқиғадай көрінеді. 

Автор романда Тәттімбеттің желілес «Қосбасар» күйлерінің шығу тарихына 
қатысты аңызға тоқталады. Онда қаракесектен шыққан атақты, жомарт Күшікбай  
деген байдың жалғыз ұлы қайтыс боп, күйік тартып жатып қалғанда, ешкім ор-
нынан тұрғыза алмай, күйіктен өлер халге жетеді. Сонда Тәттімбет сол байға ар-
нап «Табалдырық қосбасар», «Зар қосбасар», «Жайсары қосбасар» деген желілес 
күйлерден алпыс екі күйді тартады, бұрын соның барлығы тартылатынын, алайда 
қазіргі күні соның көбінің ұмыт қалып «қырмызы қосбасар» деген соңғы бөлімін 
өзінің шертіп отырғанын Сабыт ақсақалдың аузымен баяндайды (Әсемқұлов, 2020: 
51-52). Романда Сабыт ақсақал күй шерте отырып, өзіне балдыз боп келетін, ауыл 
бастығы Тілеубекпен әңгіме барысында Қорқыт, Айрауық, Ақ бас Құлайыс, Кетбұға, 
Бәйжігіт, Тәттімбет қатарлы күйшілердің күй тартудағы шеберлігін де тілге тиек етеді 
(Әсемқұлов, 2020: 49). Шығармада ертеректе, кеңестік кезеңде өмір сүрген Илапы 
күйші, Бауек, Біткенбай, Торғай қатарлы күйшілерді де үлкен құрметпен атап өтеді. 
Қоңыр, Ақжүрсін, Рәш қатарлы күйшілердің күй татру шеберлігіне де тәнті болады. 
Мүкәмәл қағыс туралы да тереңнен толғайды. Бұл күйшілердің барлығының да өмір 
жолы трагедияға толы болғанын, атасы Сабыт пен оның айналасындағы адамдардың 
әңгімесі негізінде өрбітеді.  

Азаматқожа сары Нияз төренің жылқысын барымталап бара жатып, оны төреге 
ескерте кетуі үшін оның үйіне бұрылады. Төре жоқ болғандықтан керегеде ілулі 
тұрған домбырасын шертіп, қайта іліп кетеді. Бұл жағдайды төре үйіне келіп, домбы-
расын қолына алғанда, оның шертілгенін, дүрілдеп тұрған үнінен Азаматқожаның өз 
жылқысын барымталап кеткенін біледі. Домбырадағы күй  тілі арқылы сол жағдайды 
түсінеді. Бұдан біз қазақтың күй өнерін, күйшілердің асқан талантын көреміз.  Осы 
күй құдіреті туралы, оны бүгінгі күні өз деңгейінде түсіне алмай келе жатқанымыз 
жайында  Ж.Қорғасбек төмендегідей ой қорытады: «күйдің ұлтқа қызмет ететін 
құдіретінен айырылып, көңіл көтеретін экзотикаға айналып бара жатқаны. Тілдің 
негізгі міндеті жойылып, тұрмыстық деңгейде ғана қалып қойғаны сияқты өкінішті 
жағдай.», – дейді (Қорғасбек, 2020: 5). 

Шығармада шоқтығы биік күйші ретінде суреттелетін Сәруәр күйші Абы-
лай ханның жүйрік аты «Алмажайдың» шабысын күйге айналдырған Бәйжігіттің 
күйін шертеді. Абылайдың өз күйі «Шайқалмасын»  да тартып көрсетеді. Әрине, 
Абылай хан төңірегінде туған күй аңыздары мен тарихи аңыздарды Алмасбек 
Абсадық та жеке қарастырғанын ескере кеткеніміз абзал (Abdasadyk, 2021: 325-336). 
Сәруәрдің тартқан «Арман» күйінің тарихы найман Барақ батырдың жорық жолында 
қастандықпен қаза тапқанын, батырдың ойындағы арманы орындалмай қалғанына 
байланысты туғаны айтылады.  Осы күйлердің барлығын үйреніп келуге Әжігерейді 
күн жылына жібереді. Алайда бұл кеш болады, Әжігерей барғанда Сәруәрдің қырқы 

таяп қалады. Кезінде солардың барлығын жазып алатын техника болмағасын өнер 
иесімен бірге кете бергені көңіл ауыртады. (Әсемқұлов, 2020: 102-103).

Әрине романдағы фольклорға апаратын жол бұнымен шектеліп қалмайды. 
Романның негізгі көтерген жүгінен тыс та дүниелерге аратұра қалам тартып, ол ту-
ралы да әңгіме қозғайды. 

Зерттеу әдістері. Шығарманы талдауда негізінен салыстырмалы талдау әдісі 
қолданылады. Талдау барысында шығарманың арасында фольклордың ірі жанр-
ларының да жылт беріп отыратынын көреміз. Күйеу баласы Баймұхан мен қызы 
Қалима Сабыт ақсақалдың ауылына көшіп келе жатқанда бұрыннан бүйрегі ауыра-
тын Баймұхан төрт түлігін айдап келе жатып, жолда ауырып, жүре алмайды. Әкесінің 
ауырып ат үстінде жүре алмай, далада қалғанын жиенінен ұққан Сабыт, атты 
арбаға жегіп, арбамен әкелмек боп дайындық көреді. Сонда сол ауылдың азаматы, 
Баймұханға балдыз боп келетін Молдағали деген жігіттің аузынан әзіл ретінде «Ер 
Тарғын құсап белі шойырылып жатыр дей ме?» (Әсемқұлов, 2020: 26) деген қалжың 
сөз шығады. Бір қарағанда қалжың ретінде айтылғанымен осы әзілден «Ер Тарғын» 
жырындағы Тарғынның ауыр жараланып, ауылына әрең жеткен жайын аңғарамыз. 
Ол эпоста төмендегідей беріледі: 

«Тарғын батыр қалмаққа барып жетіп, қалмақты Шағанның басына қарай бо-
стырды. Қалмақтың аруағы қашып, бұларменен босқын тауып, ұрыса алмады. 
Қалмақты Шағанның басындағы белден асырды, қонысын адыра қалдырды, сонан 
соң бұ батырдың көңілі бұ Шағанның басындағы белдің үстіне бір жалғыз біткен 
емен бар еді, сол еменнің басына барып шықты, егерде қалмақтың бізбенен ұрысарға 
ойлары болса, әскер жиғанда соны қарайын деп. Сол еменнің басында бір жалғыз-
ақ көлденең біткен бұтағы бар еді, сол бұтағына атша мініп отырса, ол бұтақтың 
түбі шіріген екен, бұтақ сынып жерге түсті,  Һәм Тарғын да бірге түсті. Тарғынның 
сонда бел омыртқасы буынынан шығып кетті. Сонда қасындағы үш жолдасы 
өздерінің найзаларын төрт бұрышты қылып қиындастырып, Тарғынның найзасының 
төртбұрышына екі аяғын, екі қолын байлап алдарына өңгеріп, екі айда Ханзада ханға 
алып келді. Ханзада бұл батырды неше кіре бақтырып қараса да, һешбір жазыла ал-
мады. Жатқан орнынан қозғала алмады. Ол уақытта бұ Ханзада ханның елі Бұлғыр 
тау дейтұғын таудың ішін жайлайтұғын еді. Бұл Бұлғыр таудың ішінде алты бұлағы 
бар еді. Бұ Бұлғыр таудан ханның елі көшті де, баяғы қалмақтың жайлауы Шағанға 
барып қонды. «Тарғынды Шағанның бойына барып қонған соң, қайтып келіп алар-
мыз» деп, Ақжүніс сұлуды, Тарғынды Тарлан атыменен, атын арқандап жұртқа та-
стап кетті, алты-жеті күндік азығыменен. Бұ тастап кеткен азығы таусылды. Ханза-
дадан һешбір кісі келмей, Тарғын менен Ақжүністің азығы жоқ, арқандаулы тұрған 
Тарлан атты бағатұғын кісі жоқ, бұлар аштан өлмекші болып өлім халіне жетті. 
Сол уақытта Тарғынға қайғы түсті. (Бабалар сөзі. Т. 44. 2007: 24). Романдағы  осы 
бір ауыз қалжың ретінде айтылған сөзден эпос қаһарманының жорық сапарындағы 
оқиғаларын көруге болады. 

Нәтижесі және талқылау. Прозалық фольклордың жанрларының бірі – хикая. 
Онда айтушы тыңдаушысын сендіруді басты мақсат етіп қояды. Бұл – хикая жанрына 
тән негізгі қасиет. Онда адамның көзге көрінбейтін басқа дүниенің өкілдерімен кезде-

скені жайлы әңгіме шын деп баяндалады (Қасқабасов, Т.1. 2014: 101). Елді болған 
оқиға ретінде сендіру үшін айтылатын хикая жанры мемуар әңгіме, естелік ретін-
де романның кейіпкерлері Баймұхан мен Сабыттың аузынан төмендегідей беріледі.  
Баймұхан үйіне қайын жұртын шекеге шақырады. Соғым басына келген қонақтар 
қысыр кеңеске көшеді. Онда соғыс жылдарының бір күні Баймұханның елес көргені 
туралы әңгіме қозғайды. Ол жай елес емес, соғыста қаза тапқан сарбаздардың 
аруағы екенін айтады. Ол романда: «Қалың орманның ішімен келе жатқанда май-
даннан кері қайтып бара жатқан бір полкпен кездесіп қалдық. Орманның ішімен 
өтетін үлкен даңғыл жол. Ай сүттей жарық. Полк жанымыздан өтіп жатыр, солдат-
тардан айқайлап жөн сұрадық. Мылқау адамдай ешқайсысы жол бермейді. Сабыр 
маған қарап иығын қиқаң еткізді. Сәлден соң әскерилердің киімінен, қару-жарағынан 
аздаған айырмашылықтар байқай бастадық. Бұл кезде біздің әскерлер жазда етік, 
қыста пима киетін болған. Ал мынау әскерилердің бәрі обмотка киген...НКВД-ның 
адамдары сұрақ қойды. Солдаттардың жүргені естілеме? деді. Мен естілмейді, – деп 
жауап бердім ... сендердің ол көргендерің жер бетінде жоқ адамдар. ...елес деді.» 
(Әсемқұлов, 2020: 70-71). Дәл осындай елес Сабыттың аузынан айдауда жүргенде, 
бір шахтада кездескені әңгімеленеді. Сонымен бірге елге қайтқаннан кейінгі жыл-
дары да елеспен жолыққаны туралы сөз болады. Тұрсынбектің иен жатқан қорасына 
барып «Әй, Тұрсынбек, Тұрсынбек дегенде Оңғарбайдың аруағы келіп «Ей, Са-
быт, найынсап, түн ішінде не әкеңнің басын іздеп жүрсің осында, маза бересің 
бе, жоқ па деді» (Әсемқұлов, 2020: 163). Сәруәр күйшінің айтуы бойынша да бір 
барымташының елеспен табақтас болғаны баяндалады. Елес жаратушының алдында 
сұраққа тартылғанын, ал өзін өлтірген барымташының жаратушының бұйрығымен 
өзіне мәңгілікке қызметші болғанын айтады.  Әңгімесін айтып болғанда от та өшеді, 
мырза да, қызметшісі де, аты мен құмай тазысы да жоқ болады. (Әсемқұлов, 2020: 
158-160). Бұл оқиғалардың барлығы да роман кейіпкерлерінің өзара әңгімесі кезінде 
өрбиді. Автор осы арқылы ел арасында айтылып жүретін хикаяларды ұтымды пай-
даланып, романның мистикалық қуатын арттыра түскені көрінеді (Асқарова, 2021: 
127-135). Бұл хикаялардың бір ерекшелігі баяндалып отырған оқиғаны әңгімеші 
өз басынан өткен немесе басқа біреуден естігем деп айтуы арқылы куәландырады.  
Хикаяның жанрлық ерекшеліктері туралы айтқанда С.Қасқабасов: «оның ел арасын-
да айтылуы мен таралуының да ерекше екенін есте ұстау керек. Хикаяны әдейілеп 
көңіл көтеру үшін айтпайды. Ол әңгіме-дүкен құрып отырған қауымның арасында 
пайда болған жағдайға байланысты айтылады. Отырғандардың әңгіме тақырыбына, 
психологиялық көңіл күйіне қарай әңгіме айтушының бірі өз басынан немесе басқа 
бір жақынының басынан өткен хикаяны әңгімелейді. Дәл осындай оқиғаны басқа 
біреуі айтады. Сөйтіп, бір хикаядан кейін бір хикая айтылып, жиылған жұрт бірне-
ше ұқсас әңгіме естіп, оны басқа жиындарда айтып, ел арасына таратады», - дейді. 
(Қасқабасов, Т.1. 2014: 107). Романдағы «Елес» туралы хикая осы бағытпен өрбігені, 
бір-біріне байланысып цикілденгені көрінеді. 

Романда әбсана-хикаяттың да орын алғаны байқалады. Оны шығарма кейіпкері 
Жұмға молланың әңгімелеуімен береді.  Жұмға молланың қажыға бара жатқан сапа-
рында Түркияда естіген әңгімем деп бастаған хикаяты – Темірқия деген қарақшымен 

байланыстыра отырып айтылады. Темірқия асқан қарақшы болады да, жолдағы ке-
руендерді тонайды, соңында бір әулиеден ісінің қисықтығын айтып жөн сұрайды. 
Қария оған бір шыбық береді, осы шыбық көгергенде күнәң жойылады дейді. Бір 
күні Темірқия бір жолаушыны жолынан тосып меймен боп кетуін өтінеді. Бірақ, түсі 
суық жолаушы оған қарамай, кетіп қалады, қаны қарайған Темірқия оны атып тастай-
ды, ашумен істеген бұл ісіне өкініп, қонақ үйінің ауласында жылап отырса, жаңағы 
ағаштың гүл ашқанын көреді. Жаңағы бейсауат жолаушы да бір үйді қырғалы бара 
жатқан қарақшы екен дейді.  (Әсемқұлов, 2020: 102-103).

«Жұмағұл» атты күй-поэманы Шерім Сабытқа шертіп беруді өтінеді. Ол күйге 
байланысты туған хикаяттың басы төмендегідей басталады: Баяғы да Жұмағұл деген 
шебер бопты, қолынан келмейтіні жоқ, ағаштан түйін түйіп, темірді қамырдай илейді 
екен. Сол Жұмағұл күндердің күнінде ағаштан ат жасап алыпты. Сол жасаған аты 
кәдімгі ат секілді, су ішіп от оттайды екен. Бір жайылғаны қыры күн азық болады 
екен. Ол аттың кереметі құс секілді ұшады екен. Жұмағұл түнделетіп ұшып, талай 
жерді аралап келеді екен. Ел ішінде әңгіме жата ма? Бір күні даңқы ақ патшаға жетіп-
ті. Ақ патша ол ат менің ғана тақымыма лайық, шеберді атымен қоса ұстап әкеліңдер 
деп әскер шығарыпты.  Күй аңызының соңында Жұмағұл тұтқынға түсіп, патшаның 
айтқанына көнбей қаза табады. Ал ағаш ат күні бүгінге дейін Жұмағұлды тосып 
аспанда ұшып жүр деп аяқталады. Жоғарыдағы екі хикаяттың сюжетінен шығыс 
ертегілерінің сарыны байқалады. 

Шығырмада қоңыр аңның киесі туралы да айтылады. Роман кейіпкерлерінің 
арасындағы әңгімеде қоңыр аңның киесіне ұшыраған аңшының трагедиясы әңгімеге 
арқау болады. Аңшының анасы түс көреді, түсінде баласының аңды тым көп қырып 
жібергенін, оған тоқтау салу керетігі жөнінде ескертіледі. Онда арқардың пірі қыз 
болып келіп, шешесінің түсіне кіріпті де «балаң бізді неге қыра береді, аңның киесі 
бар емес пе?» депті. Алайда бала анасының айтқанына көнбей аңды аулай береді.  
Содан керейден шыққан Құламерген деген аңшы аңның киесіне ұшырайды да айда-
лада қаза табады.  (Әсемқұлов, 2020: 165). Шығармада кездесетін бұл – қоңыр аңның 
киесі туралы мотив да қазақ ертегілерінде көптеп кездеседі. 

Романда екі әйел бір балаға таласып Ханбала деген биге дауын шештірмек болып-
ты. Би беліндегі қылышын шешіп, баланы бір-біріңе қимаған екенсіңдер, олай болса 
ортасынан тең бөліп берейін депті. сонда әйелдің бірі «тұра тұрыңыз биеке» депті де 
«қайда жүрсең аман жүр құлыным» деп баланы маңдайынан сүйіп сүйіп кете беріпті. 
(Әсемқұлов, 2020: 169). Бір балаға таласқан екі анаға билік айту біраз аңыздарда бар. 
Оны кейде Едіге бидің төрелігі деп те көрсетеді. Онда төмендегідей беріледі:  Едіге 
тағы бір күні орталарындағы бір балаға таласып келе жатқан екі қатын мен екі еркек-
ке кездеседі. «Әй, қойшы, біздер даулы болып келеміз, төрелік бересің бе?» – дейді 
жамырап. «Төрелігіме тек разы болсаңдар», – дейді. 

– осынау баланы  бесікте  жоғалтып  едім, жүгіріп  жүргенде танып отырмын, –
дейді бір ерлі-зайыпты. 
– он ай көтеріп омыртқамды сөгіп тапқан балама жала жабады, – деп зар қағады 

қалған екеуі. Едіге төртеуіне де: 
– Берген төрелігіме көнесіздер ме? – деп сұрайды. Төртеуі де: «көнеміз» дейді. 

Сонда Едіге баланы екі қолынан екі қатынға ұстатады да «даулы баланы семсер-
мен екеуіңізге қақ бөліп беремін» деп семсерді көтере бергенде, «жоғалтып едім» 
деген қатын білегінен ұстай алады.

– Өлтірмеңіз, – дейді жалынып, – менен туған бала болса, өскенде мені бір табар, 
әзірше мынау-ақ алсын (Бабалар сөзі. Т. 85. 2012: 282).

«Екі әйелдің бір балаға таласу сарыны» бойынша бұл сюжетте (АТ 926) даугерлер 
– екі әйел, талас нысаны – бала, оның жас шамасы айтылмайды. Қазақ нұсқасында 
төреші – Едіге бала, көне еврей ертегісінде – патша. Екі халықтың фольклорында 
да төрелік етушілер баланы қылышпен екіге бөліп беретіндігін, әйелдер баланың 
жарты денесіне ие болатындығын айтады. Таласушы бір әйел бұл үкімге келіссе, 
шын туған анасы баласының тірі жүруін ойлап, қылышпен шаппауды жылап тұрып 
сұрайды. Адамды қақ бөліп тастау сарыны кавказда – адыгей және Пакістанда бе-
лудж халықтарының фольклорында да кездеседі, оның шынайы өмірде қолданылуы 
мүмкін дегенмен, оны қуаттау да қиын. Ал қазақ шешендік сөздеріндегі төрешілердің 
баланы қылышпен бөліп беруді ауызға алуы – «жалған үкім», эксперимент. Сырт 
көзге жеңілген болып көрінетін шын туған ана, ақырында, дұрыс төреліктің берілуі-
мен жеңімпаз, баласын қайтарып алады (Қазақ әдебиетінің тарихы. Т.1. 2008: 492-
493).  Бұл мысалдардан біз екі аңызды, бір-бірінен көшірілген дүниелер емес, қазақ 
фольклорымен қатар, әлем фольклорында бар ортақ сюжеттер екенін түсінеміз.         
Т. Әсемқұлов та сол өзі өмір сүрген, туып өскен ауылындағы ақсақалдардан естіп, 
білген фольклорлық дүниелерін өз шығармасына арқау еткені көрінеді.

Романнан әр өнердің өз ырым-тиымдары  бар екенін де көреміз. Домбыра жаса-
уда, темір соғуда шеберлер мен ұсташылар бір ай көлеміне дейін ешкімге көрінбей, 
жұмыс барысын есшімге көрсетпей тиымды қатты ұстайтын болған. Олай болмаса 
жасап жатқан жұмысы ойдағыдай шықпайтынын, киесіне ұшырауынан қорқатынын 
білдіреді. Оны Ахметжан ұстаның ұстазынан өнер үйренуге барғанда жұмыс 
үстіндегі шебердің оның сәлемін алмай қойғаны, бәйбішесінің «күміс пен отты ай-
нытып жібересің, отыра тұр, артынан амандасарсың» дегені соны меңзегені болса 
керек. Сабыттың сөз арасында Ахметжан ұстаның көрінбей кеткеніне байланысты: 
«Ұсталар қару соққанда ешқайда шықпайды, ешқайда бармайды. Істеген ісіне көз 
тиіп кетеме деген ырым ғой», – дегені дәлел.

Қорытынды. Жинақтай айтқанда шығарманың мемуарлық романға жататы-
ны белгілі. Онда Әжігерейдің туғанынан, есейіп-ержетіп, өнер жолына түскенін 
көрсетеді. Алайда шығарма тек бас кейіпкердің жалаң өмір жолын емес, қайта 
өнердің әр саласының қызығы мен қиындығы туралы да сыр шертеді. Сонымен бір-
ге бүгінгі оқырман қауымға қазақ халқының күйшілік, әншілік, ұсталық, құсбегілік, 
атбегілік, мергендік қатарлы сирек кездесетін қасиетті өнердің мұрагері болғанын, 
бүгінгі күндері соның біразының жоғалып бара жатқанын, ұрпақ жалғастығының 
үзіліп қалғандығын, кеңестік кезеңде сап өнердің тамырына балта шабылып, оның 
мұрагерлерінің өмірінің трагедиямен аяқталғанын тайға таңба басқандай анық 
көрсетуді мақсат еткен. Сондай-ақ осы құндылықты көрсету үшін жоғарыдағы 
фольклор жанрларын романның тұла бойына сіңіріп, оқырманды өзіне қызықтыра 
білгенін көреміз.

Фольклоризм в романе Таласбека Асемкулова «Талтус»

Аннотация. В статье дается анализ романа писателя Т. Асемкулова «Талтус». В этом произведении 
которая считается одним из лучших казахских романов, рассматриваются применение фольклорных мо-
тивов, сюжетов, жанров фольклора. В частности, всесторонне анализируются легенды кюя, элементы эпи-
ческих произведений, жанры повести, повести и рассказа. Сделан анализ использования писателем этих 
фольклорных жанров в романе. Т. е. в нем рассматривается не только перечень фольклорных текстов, но и 
взаимодействие героев на основе их диалекта, устного повествования. Главные герои произведения Сабыт 
исполнитель кюев и его сын Ажигерей, на основе родства, созвучия в искусстве, преемственности тради-
ций раскрываются кюйские традиции, певческое искусство, кузнечное мастерство, подготовка лошадей 
для скачек и занятие, связанное с обучением ловчих птиц охоте, снайперство, искусство костоправа, рас-
крываются в романе образы фольклорных текстов, родившихся в связи с давними казахскими исканиями. 
Таким образом, анализируется мнение автора о том, что некоторые виды казахского искусства, благодаря 
общению учителя и ученика, дошли до следующего поколения, некоторые виды искусства исчезли и ушли 
в прошлое. В совокупности автор анализирует мысль о том, что написав этот роман, необходимо поддер-
жать наш духовный код, для его сохранения должен быть проведен комплекс работ.

Ключевые слова: Т. Асемкулов, Талтус, проза, роман, фольклор, легенда, история, поэма-повествование.

Folklorism in Talasbek Asemkulov’s novel «Taltus»

Abstract. The article analyzes the novel by the writer T. Asemkulov «Taltus». This work, which is considered 
one of the best Kazakh novels, examines the use of folklore motifs, plots, genres of folklore. In particular, the 
legends of kui, elements of epic works, genres of the novella, novella and short story are comprehensively 
analyzed. The analysis of the writer’s use of these folklore genres in the novel is made. So if it examines not 
only the list of folklore texts, but also the interaction of the characters based on their dialect, oral narration. The 
main characters of the work are Sabyt performer of kui and his son Azhigerey, based on kinship, consonance 
in art, continuity of traditions, kui traditions, singing art, blacksmithing, training horses for racing and an 
occupation related to the training of hunting birds, sniping, the art of chiropractor are revealed in the novel 
images of folklore texts born in connection with long-standing Kazakh searches. Thus, the author’s opinion is 
analyzed that some types of Kazakh art, thanks to the communication of a teacher and a student, have reached 
the next generation, some types of art have disappeared and are a thing of the past. Collectively, the author 
analyzes the idea that by writing this novel, it is necessary to support our spiritual code, a complex of works 
must be carried out to preserve it.

